
id est:
Idem A. Epiphanio archiepiscopo Constantinopolitano et patriarchae. 

Quoniam omnem semper curam gerimus sacrosanctarum ecclesiarum, 
quibus et nostrum imperium sustineri et communes res clementissimi 
dei gratia muniri confisi sumus, neque minus saluti tam nostrae quam 
ceterorum omnium animarum consulimus ideoque omnimodo solliciti 
sumus, ne ea quae sacrosanctis ecclesiis in quavis civitate constitutis 
prosunt quoquo modo diminuantur neve sacri ritus per absentiam 
religiosissimorum sacerdotum impediantur vel minus decenter 
exsequantur, neve etiam sacrosanctarum ecclesiarum res consumantur 
per sumptus, qui in itinera et per sacerdotes huc proficiscentes clericosque 
vel famulos eorum comites erogantur, ut saepenumero aeris alieni 
contrahendi necessitas ingeratur, cuius onus ipsis sacrosanctis ecclesiis 
incumbit, praeterquam quod nec rerum ecclesiasticarum administratio, 
dum religiosissimi sacerdotes absunt, uti oportet procedit: idcirco sacris 
his litteris ad beatitudinem tuam uti nos oportere credidimus. 
1 ¶ Per quas omnes piis simos sacerdotes in metropolibus singularum 
provinciarum sub te constitutos, edocere te iubemus, non decere 
eorum quemquam vel religiosissimorum episcoporum, qui in reliquis 
provinciarum civitatibus sub metropolitis constituti sunt, proprio motu 
absque sacra nostra speciali iussione sacrosanctam ecclesiam quae 
ab ipso gubernatur relinquere atque ad hanc felicem, urbem proficisci, 
qualiscumque res emergat, sed mittere huc unum vel duos 
ex pio clero sibi subiecto et nostrae pietati manifestare, 
qua de re supplicent, ut vel ipsi recta via vel tuae beatitudinis interventu 
ad nos pergant, atque ita iustum et compendiarium auxilium nostrum nancisci.
2 ¶ Quotienscumque enim quippiam eorum quae ad nos referuntur eiusmodi 
nobis visum fuerit, ut requirat praesentiam religiosissimorum episcoporum, 
tunc adesse eos iubebimus. absque tali vero sacra iussione nostra neminem, 
venire permittimus: sciente eo qui haec transgrediatur et observationem 
recte pieque a nobis in sacrosanctarum ecclesiarum honorem introductam 
praetermittat, se haud parvam indignationem experturum atque etiam 
remotum iri, si metropolita sit, a beatitudine tua, sin earum civitatum, 
quae sub metropolitis sunt, ab ipso metropolita. pecuniariam enim 
poenam contra eos, qui hanc sacram dispositionem nostram violant, 
statuere necessarium non credidimus, ne in ipsas sacrosanctas 
ecclesias damnum inde redundet, quarum res ab omni imminutione 
liberas manere nobis cordi est.



3 ¶ Haec igitur tua sanctitas in notitiam uniuscuiusque sub te constitutorum 
religiosissimorum metropolitanorum episcoporum ferre festinet responsaque 
a singulis missas sive per metropolitas sive per (ipsos) reliquarum provinciae civitatum 
religiosissimos episcopos, quae ea de re noverint, ad nostram pietatem referre.


